Meddwl am Marc


Marc Pennod 16 adnodau 1-8. 

Yr Atgyfodiad

Aeth y menywod i eneinio corff Iesu pan oedd y Saboth trosodd. Sut allai’r amseru hyn fod yn bwysig? Edrychwch eto ar Marc 1:21, 3:2 a 6:2.

Beth oedd y gwragedd yn ei drafod? (adn 3)  Ydyn ni’n trafod pethau cyn iddyn nhw ddigwydd ac yn poeni am sut bydd hi’n bosib i ni wneud yr hyn sydd ei angen i ni wneud?  Beth am weddïo a chyflwyno’r cyfan i Dduw o flaen llaw?

Roedd y garreg wedi ei symud o geg yr ogof.  Gan dderbyn  bod y garreg yn drwm, pwy ydych chi’n meddwl symudodd y garreg? Sut fyddai hyn hefyd yn dangos fod gallu Duw ar waith wedi i Iesu ddod yn ôl yn fyw?

Os oedd y gwragedd wedi gweld Iesu’n hongian ar groes, ac wedi gweld ei gorff yn cael ei osod mewn bedd oes ryfedd eu bod wedi dychryn wrth weld y bedd yn wag? Ydy hyn yn dweud rhywbeth wrthon ni?  Os oedd y gwragedd  yn ofnus oedden nhw’n dal i ddilyn Iesu?

Beth mae’r dyn ifanc sy’n gwisgo mantell wen yn dweud wrth y gwragedd? (adn 6) Pam mai’r gwragedd fyddai’r bobl orau i ddweud wrth y disgyblion fod Iesu wedi atgyfodi?

Cwestiwn: Pam fo’r dyn ifanc yn enwi Pedr yn adnod 7?  Fyddai cyfeirio ato wrth ei enw yn rhoi gobaith newydd i Pedr ar ôl iddo wadu Iesu?

Ble arall dywedodd Iesu y byddai’n mynd o flaen y disgyblion i Galilea? Ydy e’n dweud y byddai’n rhaid iddyn nhw fynd adre i rannu’r newyddion da am Iesu yn eu hardaloedd eu hunain?  Ai dyna mae’n ddweud wrthon ni hefyd? 

Mae’r fersiwn cynharaf o efengyl Marc yn gorffen yn adnod 8.  (Dydy’r geiriau sy’n dilyn ddim i’w cael yn y llawysgrifau cynharaf.)  Wrth orffen fel hyn ydy efengyl Marc wedi rhoi’r ffaith fwya syfrdanol posib i ni am Iesu? – ei fod wedi dod yn ôl yn fyw.  Roedd yr atgyfodiad yn goron ar fywyd o wyrthiau, iacháu  a hanes Iesu’n gwneud y cyfan oedd Duw am iddo wneud.

Ai’r atgyfodiad a’r groes sy’n dweud mai Mab Duw yw hwn mewn gwirionedd? Oes angen dweud rhagor?

Gweddi: Diolch Arglwydd am eiriau’r dyn ifanc a ddywedodd fod Iesu’n fyw. Wrth i ni geisio ffordd Iesu ym mhopeth a wnawn, helpa ni i fod yn dystion i nerth yr atgyfodiad yn ein bywyd. Gofynnwn hyn yn dy enw’n unig. Amen.

